
Tillaga Viðreisnar um hundagerði í hverfum Kópavogs

Fulltrúi Viðreisnar leggur til að skipulags- og umhverfisráð feli skipulagsfulltrúa að 
vinna tillögur að staðsetningu afgirtra hundagerða í hverfum Kópavogs.

Við vinnuna verði lögð áhersla á góða dreifingu um bæinn og greiðar og öruggar 
gönguleiðir að gerðunum. Miðað verði við fjögur hundagerði sem upphaflegt viðmið til 
skoðunar, en endanlegur fjöldi taki mið af metinni þörf og aðstæðum.

Við staðarval verði tekið tillit til nálægrar íbúðabyggðar, annarrar útivistar og áhrifa á 
náttúru og nærumhverfi. Tillögurnar verði unnar í samráði við íbúa og hundaeigendur 
eins og kostur er. Við vinnuna verði farið yfir fyrri tillögur að hundasvæðum og þær 
athugasemdir sem við þeim bárust. Lagt verði mat á hvernig unnt sé að mæta þeim 
sjónarmiðum við nýtt staðarval og gerð tillaga að samráði við íbúa og aðra hagaðila.

Tillögur verði lagðar fyrir ráðið innan þriggja mánaða frá samþykkt.

Greinargerð

Hundagerði eru hluti af þjónustu við hundaeigendur og geta bætt aðstöðu til útivistar í 
hverfum bæjarins. Þar geta íbúar sleppt hundum sínum lausum innan afgirtra svæða, 
leikið við þá og þjálfað. Mikilvægt er að slík aðstaða sé aðgengileg og dreifist um 
bæinn svo sem flestir geti nýtt hana í daglegum gönguferðum án þess að þurfa að 
aka á milli hverfa eða í önnur sveitarfélög. Þá hefur hugmyndin allnokkrum sinnum 
komið upp í hugmyndasamkeppninni Okkar Kópavogur en hefur ekki verið unnt að 
framkvæma án breytinga á deiliskipulagi. 

Við staðarval þarf að gæta að hagsmunum hundaeigenda, nágranna og annarra sem 
nýta opin svæði. Huga þarf að öruggum gönguleiðum, hæfilegri fjarlægð frá 
íbúðarhúsnæði, hreinlæti og viðhaldi. Vandað samráð við íbúa getur hjálpað til við að 
finna staðsetningar sem nýtast vel og falla að umhverfinu. 

Með tillögunni er óskað eftir heildstæðu mati á staðsetningu hundagerða, með 
hliðsjón af fyrri vinnu bæjarins og þeirri aðstöðu sem þegar er til staðar eða 
fyrirhuguð. Matið verði grundvöllur að ákvörðun um uppbyggingu hundagerða í 
bænum.

